
GOUVÈNÈ CUOMO ANONSE ENTÈVANSYON KONT MOUN KI AP KONDI AVÈK 
KAPASITE AFEBLI PANDAN SEZON FÈT LA  

  
 Kanpay Ranfòsman Kondi San ou pa Sou oswa yo ap Arete ou la ap Reyalize soti 

11 Desanm rive 1 Janvye  
  

Yo te Bay plis pase 144,000 Kontravansyon pou Vyolasyon Sikilasyon ak Veyikil 
epi yo te arete 4,142 Moun pou DWI toupatou nan Eta a, Pandan Kanpay 

Ranfòsman Ane Pase a  
  
  
Gouvènè Andrew M. Cuomo te anonse jodi a ke ajans ranfòsman lalwa Eta a ak lokal 
yo nan tout New York pral mete patwouy pou reprime moun ki ap kondi avèk kapasite 
afebli pandan sezon vwayaj fèt okipe a. Kanpay ranfòsman an pral reyalize soti Mèkredi 
11 Desanm pou rive Mèkredi 1 Janvye. Nan kad inisyativ "Kondi San ou pa Sou oswa 
yo ap Arete ou la" (Drive Sober or Get Pulled Over), yo konsevwa entèvansyon sa a 
pou redwi aksidan sikilasyon yo ki gen rapò ak dwòg yo. Pwogram Opsyon Sikilasyon 
Espesyal pou Moun ki Ap Kondi Pandan yo Entoksike (Special Traffic Options Program 
for Driving While Intoxicated, STOP-DWI) a patwone li, avèk finansman ki soti nan 
Komite Sekirite Sikilasyon Gouvènè (Governor's Traffic Safety Committee, GTSC) a.  
  
"Nou vle ke Nouyòkè yo vwayaje an sekirite dekwa pou yo kapab selebre fèt yo avèk 
zanmi ak fanmi yo", Gouvènè Cuomo te deklare. "Mwen ap mande chak chofè pou 
konsidere danje yo reprezante pou yomenm ak lòt yo lè yo chwazi kondi avèk kapasite 
afebli. Nou ap genyen zewo tolerans pou moun ki ap kondi avèk kapasite afebli, epi fòs 
ranfòsman lalwa Eta a ak lokal yo pral vrèman vizib pou asire ke yo kenbe epi ke yo 
rann responsab chak chofè ki ap kondi avèk kapasite afebli".  
  
Pou lanse kanpay ranfòsman an, nou te òganize yon evènman avèk laprès nan 
Crossgates Mall la nan Albany. Fòs ranfòsman lalwa Eta a ak lokal yo ak kowòdonatè 
STOP-DWI ki soti nan tout Eta te rejwenn GTSC a ak Ofisyèl Depatman Veyikil Motè yo 
(Department of Motor Vehicles, DMV). Apre evènman an, achtè yo te genyen yon 
opòtinite pou mete linèt espesyalize yo ki demontre enpak kapasite afebli akòz dwòg ak 
alkòl epi pi byen konprann fason itilizasyon dwòg oswa alkòl afekte kapasite pou kondi 
yon moun.  
  
Pandan kanpay ranfòsman 2018 lan, fòs ranfòsman lalwa yo nan tout Eta a te arete 
4,142 moun dèske yo te ap kondi avèk kapasite afebli epi yo te bay 144,197 
kontravansyon pou lòt vyolasyon sikilasyon ak veyikil.  
  
Komisè DMV New York la ak Prezidan GTSC a, Mark J.F. Schroeder te 
deklare, "Kondi yon fason responsab dwe priyorite nimewo en lè kondiktè yo ap 
vwayaje pou sezon fèt sa a pou vizite fanmi ak zanmi yo. Kondi avèk kapasite afebli san 



 

 

ekskiz epi li mete ou ak lòt yo ki pataje wout la an danje san bezwen. Mwen aplodi ni 
ajans ranfòsman lalwa nou yo nan tout Eta a atravè kowòdinatè STOP-DWI yo pou efò 
yo nan retire chofè ki ap kondi avèk kapasite afebli yo sou wout nou yo".  
  
Komisè Lapolis Eta New York la, Keith M. Corlett te deklare, "Pandan tout ane a, 
manm nou yo travay avèk dilijans pou diminye aksidan moun ki ap kondi avèk kapasite 
afebli yo lakòz epi pwomouvwa sekirite sikilasyon. Objektif nou pou sezon fèt sa a se 
pou mete efò nou yo pou retire chofè ki entoksike epi ki ap kondi ak kapasite afebli yo 
sou wout nou yo avan yo blese oswa touye kondiktè ak pasaje yo, epi se pou nou raple 
tout moun pou yo pran desizyon responsab konsènan kondi lè yo ap selebre. Nou vle 
pou tout moun pase yon bòn fèt fen dane - men nou vle tou pou nou pase youn ki an 
sekirite".  
  
Robert Maciol, Cherif Konte Oneida ak Prezidan Asosyasyon Cherif Eta New York 
la (NYS Sheriffs' Association), te deklare, "Cherif Eta New York yo vle ou genyen yon 
sezon fèt ere ak pwofitab. Nou vle tou pou tout moun an sekirite, konsa adjwen nou yo 
pral deyò a an fòs pou metrize moun ki ap kondi avèk kapasite afebli yo. Nou ka pran 
mezi pou pa kondi sou oswa dwoge, kidonk fè yon plan; pa touye oswa fè mal ak tèt ou, 
pasaje ou yo, oswa lòt yo sou wout yo".  
  
Chèf Patrick D. Phelan, Prezidan Asosyasyon Chèf Polis Eta New York yo (NYS 
Association of Chiefs of Police), te deklare, "Mwen ankouraje tout manm 
asosyasyon yo pou patisipe nan kapay ranfòsman enpòtan sa a ki gen anpil vizibilite 
nan tout Eta a. Nou pataje yon objektif komen nan patenarya avèk defansè sekirite 
sikilasyon yo nan tout Eta a pou disyade oswa retire chofè ki ap kondi ak kapasite afebli 
yo sou otowout nou yo epi pou rann vwayaj pandan sezon fèt sa a plis an sekirite 
posib".  
  
Yon eleman prensipal nan efò New York yo pou konbat moun ki ap kondi avèk kapasite 
afebli yo se pwogram Opsyon Sikilasyon Espesyal pou Moun ki ap Kondi Pandan yo 
Entoksike a. Pwogram STOP-DWI a se premye pwogram otonòm nasyon an sou moun 
ki ap kondi avèk kapasite afebli. Pwogram lan finanse avèk kontravansyon chofè ki 
koupab paske yo ap kondi ak kapasite afebli yo peye. Kowòdonatè pwogram yo kopoze 
ak divès orijin pwofesyonèl, gen ladan fòs ranfòsman lalwa ak fòs ki pa nan ranfòsman 
lalwa.  
  
Nou te kreye pwogram STOP-DWI a pou responsabilize konte yo pou kowòdone efò 
otorite lokal yo pou redwi aksidan sikilasyon ki gen rapò ak alkòl ak lòt dwòg yo. Tout 62 
konte yo te chwazi pou patisipe. Kèk ezanp pwogram ke STOP-DWI la finanse se: inite 
lapolis ki fòme espesyalman pou devwe ak ranfòsman DWI yo, anbochaj pwokirè 
espesyal yo ak ofisye pwobasyon pou jere kantite ka yo, kontwole aparèy antidemaraj 
yo, sipòte sèvis reyabilitasyon yo, ak devlope kanpay enfòmasyon ak edikasyon piblik ki 
apwopriye pou kominote yo andedan rejyon respektif yo. Pou aprann plis, vizite 
http://www.stopdwi.org/.  
  
Anplis de STOP-DWI a, GTSC a sipòte fòmasyon pou Ekspè nan Rekonesans Dwòg yo 
(Drug Recognition Experts, DRE). DRE yo se ofisye yo fòme espesyalman ke fòs 
ranfòsman lalwa yo itilize lè yon chofè sanble gen kapasite afebli, men lapolis elimine 
posiblite alkòl kòm kòz oswa sèl kòz kapasite afebli a. Chak DRE resevwa fòmasyon 

konplè ke Administrasyon Sekirite Sikilasyon Otowout Nasyonal (National Highway 
Traffic Safety Administration) la ak Asosyasyon Entènasyonal Chèf Lapolis yo apwouve 
(International Association of Chiefs of Police). Fòmasyon an pèmèt ofisye yo obsève epi 
dokimante siy ak endikatè kapasite afebli nan chak nan sèt kategori dwòg yo gen ladan 
dwòg ilegal ak preskripsyon yo. Pou plis enfòmasyon sou GTSC, vizite safeny.ny.gov, 
oswa swiv konvèsasyon GTSC a sou Facebook ak Twitter.  
  
Pou plis enfòmasyon sou DMV, vizite dmv.ny.gov, oswa swiv konvèsasyon sou DMV a 
anliy nan Facebook, Twitter ak Instagram.  

